
TO roto i teia nutileta:   
 

Î Tere o te kumiti akaaere ki Melbourne 

Î Road signs i Tepuka, Nikao  

Î Are Apii Sabati, Matavera CICC 

Î Akateateamamaoanga no te uipaanga maata 2011  

Î Tere o te Titikaveka CICC Vainetini ki Tahiti 

Î Retitaanga o te CICC i Autireria 

Î E au tuatua akamaaraara 

Î Obituary 

Î Te au apinga e okoia nei i Takamoa   

Î Tua tapapa o te au metua i roto i te Evangelia  

Î Reflections  

Î History in pictures 

Î For your information  

Î Share your photos 
 
 
 
 
 
 

 
 
 
 
 
 
 
 

 
 
 
 
 
 

 
 
 
 
 
 
 

Part of the crowd who attended the Clayton Church re opening on Saturday 14 May 2011  
 
 

Comments /queries /free electronic  copy ?         ciccgs@oyster.net.ck  

1. AKATOMO ANGA  

 

ia orana e te iti tangata tapu no te Atua i te au ngai katoatoa; to te Kuki Airani nei, tei noo ki 
Nutireni, Autireria, Tahiti, e te vai atura te au ngai tei taeaia e teia karere.  E tau ia tatou kia 

akameitaki i te mana katoatoa koia tei oronga mai i teia tikaanga manea kia aravei akaou tatou 
na roto i teia pepa akakitekite numero 37.  To tatou tuatua aravei e te akamaroiroi i to tatou oroanga 
akarongo, te na ko ra te irava mua o te imene Apii Sabati numero 231:  
 

Kia rauka pu ia tatou nei 
Te ngakau ou tikaôi, 
Te ngakau ma te ara nei 
E piri ua mai rai 

 
Na kotou e akatotoa atu i teia karere ki to kotou au taeake kia kite katoa ratou i te au mea e tupu nei i roto i 
te taokotaianga o te kopu tangata CICC.  Ko kotou kare i kite ana i te au nutileta i mua atu e kua anoano 
kotou kia kite, aravei atu i te Orometua o taau Ekalesia me kore akakite mai kiaku; ka rauka oki te reira au 
nutileta i te tuku iatu na runga i te imere.  Noatu e tei muri teia au nutileta, e maata te au mea puapinga i roto 
ï mei te tua tapapa o te au tuatau tei topa ki muri (personal profiles, history, etc.) ï te ka riro ei 
pumaanaanga kia tatauia.  
 

2. TERE O TE KUMITI AKAAERE KI MELBOURNE  
 
Akatomoanga  
 

ua mata iatu te kumiti akaaere e te CICC President Rev. Tangimetua Tangatatutai, legal adviser 
Iaveta Short, general secretary Nga Mataio, e pera te Director of Publiication Tekura Potoru, ki te 

akakoroanga o te Ekalesia Clayton i te Maanakai ra 14 o te marama Me i topa, koia te akatuera 
akaouanga i te are pure e te hall o te Ekalesia.  Kua akamata te angaanga akaou i te ngutuare i 

te mataiti i topa, e kua akaoti atu i te marama i topa.  Ko te akapouanga tei ara atu i te $1m, na te Uniting 
Church o Australia te reira i raro ake i te pirianga o te CICC e te Balkara Synod o te UCA.   
 
I te kumiti i Melbourne, kua rave katoa atu aia i tetai au uipaanga ki te au Ekalesia e pera tetai au taeake 
mei roto mai i te Unting Church.  E ripoti teia no runga i te au angaanga tei raveia i te tere i Melbourne. 
 
Kua akaruke atu te tere ia Rarotonga nei i te Ruitoru 11 Me, e kua oki takake mai ki Rarotonga nei; kua 
noonoo atu tetai pae ki Nutireni e Autireria no te aravei kopu tangata e tetai atu au akakoroanga.  
 

 
 
 
 
 
 
 
 
 
 
 
 

Left: the Uniting Church building and halls in Clayton, Melbourne, used by the CICC Clayton parish.  Right: after renovation.  The hall 
now occupies a much bigger area, with parking on the right and at the rear.  

AKATUERAANGA I TE ARE PURE E TE HALL, EKALESIA CLAYTON 
 
Tuanga mua 
 
Kua manea tikaôi te au tuanga katoatoa tei akatere kapitiia mai e te UCA 
raua ko te Ekalesia Clayton, tei turu katoa iatu e te Konitara Ekalesia o 
Victoria i raro ake i te akatereanga a te Orometua Charles Pange o te 
Ekalesia Dandenong.  Ko te tuanga mua, no vao ia i te ngutuare i mua 
ake ka tomo ei te katoatoa ki roto.  Kua riro e na te Orometua UCA ko 
Rev. Ian Ferguson i akatere mai, te tuoroanga mai te katoatoa, pure 
akatuera, pakoti i te ripene, e te vai anga i te ngutupa maata.  
 
Tuanga rua 
 
Te rua o te tuanga, ko te pureanga ki roto i te are pure tei raveia mai e 
te Moderator o te UCA Synod of Victoria and Tasmania, Ms Isabel 
Thomas Dobson.  Te au angaanga i runga i te atarau iti kua tuaia te 
reira ki tetai au taeake e te au tuaine tei patiia e tei tae katoa atu ki te 
akakoronga.  Kia oti te au angaanga i roto i te are pure, kua taki aere atu 
te iti tangata o te Atua ki te Clayton Townhall i te 12.00pm no te tuanga 
o te kaikai e te tamataora. 
 
Tuanga toru 
 
I roto i teia tuanga, kare e aite te manea o te au kaingakai tei iriiriia ki te 
au kai tukeke, te mou o te enua e to te moana.  Kia oti te kaikai, kua 
tamataoraia mai te katoatoa e ta tatou anau rai ta te Kuki Airani mei roto 
mai i tetai nga Ekalesia a tatou i Melbourne.  Kua mataora pu ua te 
katoatoa i tei akaariia mai, kore ake rai e tei te Kuki Airani nei teia pupu 
ura i te raveanga mai i ta ratou au peu tukeke tei riro ei mataoraanga no 
te au taeake ma te au tuaine tei tae ki te akakoroanga.   Kia oti te 
tuanga o te tamataora, kua oronga mai te metua vaine Faye Sanderson 
(Secretary Parish Church Council) i te tua tapapa no te ngutuare tei 
akatuera iatu.  Kua akaoti atu teia tuanga na roto i te tuatua (speeches) 
a te au mata e pera te au taeake tei tae mai no te apai mai i ta ratou 
taoanga rima ei tauturu i te akakoroanga o te Ekalesia.  
 
Ratou tei patiia 
 
Pumaana i te kite ma te aravei atu anga i te au taeake ma te au tuaine i 
roto i nga Ekalesia e 6 i Melbourne, e pera ratou mei roto mai i nga 
akonoanga tukeke i Melbourne, ratou mei vao mai ia Vicotoria, e tae 
uatu kia ratou mei Nutireni tei patiia e tei tae katoa atu ki te 
akakoroanga.  Ko tetai angaanga maata teia tei raveia ki roto i te 
Ekalesia Clayton, e kua kitea te mekameka o te au tuanga katoatoa tei 
raveia, kia akameitakiia te Atua e ratou katoa tei turu i te akakoroanga 
mei te akamataanga e tae roatu ki te openga. 
 
AU AKAKOROANGA KEKE 
 
Iriiri kapua 
 
I te aiai i taua ra rai, Maanakai, kua raveia tetai iriiri kapua na te kumiti 
akaaere ki te au mema o nga Ekalesia.  Ko te tumu manako mua, kua 
oronga iatu e Tekura Potoru no runga i tana tuanga i roto i te opati i 
Takamoa, koia te Publications.  Ko te rua o te tuanga, na Nga i oronga 
atu no runga i te turanga akateretereanga tau i roto i te Ekalesia.  Kua 
akarava katoa mai te Orometua Ngateitei e pera a Iaveta i tetai au 
akamaramaramaanga no runga i teia tuanga.  Kua riro teia ei kiteanga e 
ei maramaanga no te au mema tei tae mai, i te turanga tei anoanoia i 
roto i te akateretereanga tau e te maru o te Ekalesia.   

Pure kapiti 
 

I te Sabati kua raveia te pure kapiti na nga akonoanga CICC e 6 i 
Melbourne ki roto i te are pure o te Clayton e kua riro te akoanga e na te 

Orometua Ngateitei.  Ko tetai pureanga maata teia tei raveia ki roto i te 
ngutuare o te Atua i Clayton, e kua pou mai rai te maataanga o te au 

mema i roto i nga Ekalesia.  I muri ake i te pureanga kua katikati te 
katoatoa e kua raveia tetai uapou mataora tei akatereia mai e te 

Apiianga Orometua Mau Vaerua no roto mai i te Ekalesia Liverpool i 
Sydney.  

 
Uipaanga ki nga Ekalesia    

 
Kia oti te uapou, kua raveia e 3 uipaanga i rotopu i te kumiti akaaere e 

pera te Ekalesia Reservoir, Frankston e tetai taokotaianga ou no 
Mulgrave e manakonako nei kia riro mai ei mema no te CICC.  E atianga 
teia no teia au putuputuanga kia komakoma mai ki te kumiti akaaere no 
runga i tetai au ngai te riro nei ei taiôi me kore apainga kia ratou.  Kua 

rauka te au akamaramaramaanga kia oronga iatu e ka tapapa atu tatou 
a teia nga ra ki mua no te akatupuanga i tei tau kia raveia.  

 
Uipaanga ki te Konitara Ekalesia  

 
Ko te akakoroanga openga o te aiai Sabati mari ra ko te uipa atu anga 
te kumiti akaaere ki te Konitara Ekalesia o Victoria, tei piri katoa mai te 

tiemani o te Konitara Ekalesia o Autireria, i te tiki i to ratou manako te ka 
riro i te tauturu i te akakoroanga uriurianga manako i rotopu i te kumiti 

akaaere e pera te au taeake i roto i te UCA i te ra i muri ake koia te 
Monite.  Ko te manako maata koia oki me e anoano to te au Ekalesia i 

Victoria, takake mei te Ekalesia Clayton, no te angaanga kapiti atu ki te 
UCA mei teia e raveia nei e te Ekalesia Clayton.  Ko te manako i rauka 
mai, kia vaooia na te reira Ekalesia rai e iki me ka inangaro aia i te aru i 
te mataara o Clayton, me kare.  Te vai ra oki te puapinga ka rauka mai, 
te vai katoa ra te au apainga ki runga i te Ekalesia me manako ake aia 

no te piri atu. 
 

Uipaanga ki te au taeake mei roto mai i te Unting Church o Autireria  
 

Ora 10.00am i te Monite, kua raveia te uipaanga i rotopu i te kumiti 
akaaere e tetai aronga mamaata mei roto mai i te UCA.  Ko te tumu 

manako, te akarakara akaouanga (review) i te pirianga (partnership) i 
rotopu i te CICC e te UCA, te akapeea nei, eaa te manako no te 

akamaata atu i teia pirianga kia o mai tetai atu au Ekalesia takake meia 
Clayton me kua anoano ratou i te piri mai, e tetai atu au 

manakonakoanga no te tuatau ki mua. Kua ariki te uipaanga e (i) kare 
nga tua e rua (CICC e te UCA) e opara i tetai uatu Ekalesia kia piri ki 

roto i tetai pirianga meia Clayton, kia vaooia ra ki runga i te reira 
Ekalesia nana te ikianga, (ii) ko te au Ekalesia tei anoano i te piri ki roto, 

ka tauturuia ratou e te UCA e pera te Ekalesia Clayton no te aereanga 
na runga i te reira mataara e tae uatu ki te akaotianga o te au angaanga 

no te akaoanga ki roto. 
 

Uipaanga ki te kumiti parani no te Uipaanga Maata 2013 
 

Ko teia te uipaanga openga ta te kumiti i rave atu ki te kumiti parani no 
te Uipaanga Maata a te CICC tei arikiia e te Uipaanga Maata i te mataiti 

2009 e kia raveia ki Autireria i te mataiti 2013.  Kua raveia te uipaanga ki 
roto rai i te ngutuare o te Ekalesia Clayton, e kua pou mai ratou i runga i 
te kumiti.  Kua akamarama mai te tiemani o te kumiti parani, Rev. Mata 
Makara, i ta ratou i oti i te akanoo e te tamanako, kare ra tetai au ngai i 

oti ake i te akapapu.  Ka tuku katoaia teia ki roto i te uiapanga a te 
Konitara Ekalesia o Autireria i roto ia Tepetema.  Kua oronga atu te 

Tekeretere Maata i tetai au manako te ka riro i te akameitaki atu e te 

 tauturu atu i tei oti i te akanooia mai e te kumiti parani i teia taime.  Ka akaariia te akanoonooanga a te 
kumiti ki roto i te Uipaanga Maata ki Aitutaki i roto ia Okotopa e tu mai nei.  I muri ake i te Uipaanga Maata i 
Aitutaki, e angaanga uatu ei te kumiti parani raua ko te opati maata i Takamoa ki runga i te porokaramu no 
te akatanotanoanga i te au mea katoatoa tei anoanoia no te tere maruanga o te Uipaanga Maata 2013. 
 
Arikianga openga a te Konitara Ekalesia o Victoria 
 
Kia oti te uipaanga a te kumiti akaaere ki te kumiti parani o te Uipaanga Maata 2013 i te aiai Monite, kua 
raveia te arikirikianga openga a te Konitara Ekalesia o Victoria i te tere o te kumiti akaaere mei Takamoa 
mai.  Kua oronga mai te au vaa tuatua o nga tua e rua, i te au manako akameitaki e te akamaroiroi no te 
tuatau ki mua.  Ko te mea maata, kia noo tinamou to tatou iti tangata ki roto i te Evangelia ora a to tatou Atu 
ko Iesu Mesia, kia rauka ia ratou e tatou katoatoa te au akameitakianga e manganui, to te kopapa nei e pera 
te ora mutukore ta tatou e umuumu atu nei. 
 
 
 
 
 
 
 
 
 
 
 
 
 

 
Middle: this is the covered hall-way linking the church building (left) and the hall (right) 

 
 
Akameitakianga  
 
Te oronga akaou atu nei au i te reo akameitakianga o matou te au mata o te kumiti akaaere tei tere atu ki 
Melbourne, ia kotou katoatoa i raro i Melbourne ko kotou tei arikiriki ma te utuutu mai ia matou mei te aiai 
mua i tae atu ei matou e tae uatu ki ta kotou arikiriki opengaanga ia matou.  Meitaki korereka i na tera reo ei, 
kia akameitakiia te Atua no to kotou ngakau maoraora.  Kare a matou e oronga atu na kotou, ko te ingoa 
mana ra o to tatou Atu ko Iesu Mesia tei riro ei kiriti ia tatou mei roto i te tapekaanga o te ara, e kua oronga 
mai i te tikaanga kia tatou kia riro ei tamariki, ei pipi, ei au tavini rave angaanga nona i te ao nei. 
 
Kia orana e kia manuia. 
 
(Tataia e Nga Mataio, CICC General Secretary) 

 

3. ROAD SIGNS I TEPUKA, NIKAO  
 
ua raveia tetai akonoanga akatapuanga i te akairo o te au mataara i Tepuka, Nikao, i te popongi 
Varaire ra 10 no teia marama Tiunu ki roto i te hall o te Ekalesia Nikao.  Kua riro rai e na te 
Orometua o te Ekalesia Nikao, Rev. Tereora Tereora i rave i te akatapuanga.  Kua tae atu te 

Tekeretere Maata, Nga Mataio, ei mata no te kumiti akaaere.  Kua topiri katoaia mai te Director of 
Publication, Tekura Potoru, e pera te Tekeretere o te Ekalesia Nikao, Charlie Tamangaro. 
  
I roto i te tuatua a te Tekeretere Maata, kua akamarama aia i te rauka anga mai o te ingoa o te au mataara. 
Koia oki, ko te ingoa o tetai o te au Orometua papaa tei apai mai i te Evangelia ora a to tatou Atu ki te Kuki 
Airani nei, e pera tetai o te au Orometua Kuki Airani tei apai i taua Evangelia ora ra ki te pa enua etene i te 
reira tuatau.  Kua ariki te kumiti akaaere e kia orongaia te reira au ingoa ki runga i te au mataara i Tepuka ei 
akairo e, ei akamaaraanga na tatou ia ratou tei riro ei au tumu toa no te Atu.  Kare katoa te kumiti i 
akangaropoina ia Makea koia tei oronga mai i te au enua i Tepuka ki te akonoanga CICC.  Kua akamaara 
katoaia aia na roto i te orongaanga i te ingoa o tana tamaine koia a Tepaeru, ei akairo no tetai o te au 
mataara, tena kua akatakaia ki runga i te mapu.  Ko te tamaine oki teia tei apaiia e Kurunaki ki Aitutaki i mua 
ake i te taeanga mai o te Evangelia, e tei riro e na Tioni Viriamu ratou ko Papehia ma i akaoki mai ki 
Rarotonga nei i te mataiti 1823.   

Left: After the blessing of the Tepuka road signs. Maroti Vave of the Takamoa Office, Rev. Tereora Tereora, Charlie Tamangaro and 
Pae Tuteru of the Nikao Ekalesia, CICC Executive Council representataive Nga Mataio.  Right: how the signs look outside. 

 
Penei ka ui te  uianga, ka akapeea tetai pae tei riro katoa ana ei au vaeau no te Atu, kare ainei e tau tetai 
akairo kia oronga katoaia no ratou?  No te aa, tetai pae kua oti takere i te akairoia, kua orongaia to ratou au 
ingoa no te au pia (rooms) i roto i te opati maata i Takamoa.  Penei me oti te opati takere i te akaouia, ka 
oronga katoaia tetai au ingoa no te au pia i roto i te reira ngutuare, e te vai atura te au ravenga no te 
akamaaraanga ia ratou tei kore i oti ake to ratou akairo i te maani.   
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

Tepuka, Nikao, showing the placement of new road signs, named after notable Missionaries. 

 

1. Tepaeru a Makea Road 
2. Krause Road 
3. Papehia Road 
4. Taunga o te Tini Road 
5. Ruatoka Road 
6. Maretu Road 
7. Tioni Viriamu Road 
8. Parakoti Road 
9. Pitimani Road 

 


